
shrIparashurAmatantram

శ్రీపరశురామతన్త్రం   మేరుతన్త్రాన్తర్గతమ్  

। అథ మేరుతన్త్రోక్తం   శ్రీపరశురామతన్త్రమ్   ।
అథాతః సమ్ప్రవక్ష్యామి రామమన్త్రం  సమాహృతమ్ ।
ఆకల్పమేక ఏవాయం జామదగ్న్యో మహాబలః ॥ ౧॥
దుష్టక్షత్రతమోధ్వంసీ   రేణుకోద్భూతభాస్కరః ।
మన్త్రః
బ్రహ్మక్షత్రాయ   విద్మహే క్షత్రియాన్తాయ  ధీమహి ।
తన్నో రామః ప్రచోదయాత్  ॥
భారద్వాజమునిప్రోక్తో  గాయత్రం  ఛన్ద ఈరితమ్ ॥౨॥
శ్రీమాన్పరశురామోఽస్య  దేవతా భక్తవత్సలః ।
అష్టేషు  త్ర్యక్షివేదార్ణైర్మనోః   ప్రోక్తం   షడఙ్గకమ్  ॥ ౩॥
నేత్రయోః  కర్ణయోర్నాసాద్వయే  చాధరయుగ్మకే ।
స్తనయోర్భుజయోః పార్శ్వద్వయేంఽఘ్ర్యోర్విన్యసేత్పదమ్  ॥ ౪॥
ఆధారే హృదయేమూర్ధ్ని  క్రమాత్పాదాన్ప్రవిన్యసేత్  ।
కే దృశి శ్రోత్రనాసాయాం   కపోలే హనువక్రయోః  ॥ ౫॥
కణ్ఠాంసబాహుహస్తేషు  పార్శ్వహృత్పృష్ఠకోదరే  ।
నాభికట్యోర్గుదే  లిఙ్గే ఊర్వోర్వా జానుజఙ్ఘయోః  ॥౬॥
పాదే చ విన్యసేద్వర్ణాన్తతో   ధ్యాయేత్త్రిధా  తనుమ్ ।
సాత్వికధ్యానమ్ ।
సాత్త్వికే శ్వేతవర్ణం  చ భస్మోద్ధూలితవిగ్రహమ్   ॥ ౭॥
కిరీటినం కుణ్డలినం  వరం స్వక్షవరాభయాన్ ।
కరైర్దధానం   తరలం విప్రం  క్షత్రవధోద్యతమ్  ।
పీతామ్బరధరం కామరూపం బాలానిరీక్షితమ్ ॥౮॥

తామసధ్యానమ్ ।
ధ్యాయేచ్చ తామసం క్షత్రం  రుధిరాక్తపరశ్వధమ్ ।
ఆరక్తనేత్రకర్ణస్థబ్రహ్మసూత్రం      యమప్రభమ్  ॥౯॥
రాజసధ్యానమ్ ।
ధనుష్టఙ్కారనిర్ఘోషసన్త్రస్తభువనత్రయమ్      ।
చతుర్బాహుం ముసలినం రాజసం క్రుద్ధమేవ   చ ॥ ౧౦॥
వినియోగః
అస్య శ్రీపరశురామమన్త్రస్య   భరద్వాజ ఋషిః ।
భక్తవత్సల శ్రీపరశురామో  దేవతా ।గాయత్రీ ఛన్దః  ।
శ్రీపరశురామప్రీత్యర్థం    అభీష్ఠసిద్ధ్యర్థం    జపే వినియోగః ॥
కరన్యాసః
బ్రహ్మక్షత్రాయ   విద్మహే అఙ్గుష్ఠాభ్యాం   నమః ।
తన్నో అనామికాభ్యాం నమః ।
క్షత్రియాన్తాయ  తర్జనీభ్యాం  నమః ।
రామః కనిష్ఠికాభ్యాం  నమః ।
ధీమహి మధ్యమాభ్యాం నమః ।
ప్రచోదయాత్  కరతలకరపృష్ఠాభ్యాం  నమః ॥
హృదయాది న్యాసః
బ్రహ్మక్షత్రాయ   విద్మహే హృదయాయ నమః । తన్నో కవచాయహుమ్ ।
క్షత్రియాన్తాయ  శిరసే స్వాహా ।రామః నేత్రత్రయాయ   వౌషట్ ।
ధీమహి శిఖాయై వషట్ । ప్రచోదయాత్  అస్త్రాయ  ఫట్ ॥
మన్త్ర పదన్యాసః
బ్రహ్మక్షత్రాయ   విద్మహే నేత్రయోః  । తన్నో అధరయుగ్మకే ।
క్షత్రియాన్తాయ  కర్ణయోః  ।రామః స్తనయోః భుజయోః ।
ధీమహి నాసాద్వయే । ప్రచోదయాత్  పార్శ్వయుగ్మకే అఙ్ఘ్ర్యోః  ॥
మన్త్ర వర్ణన్యాసః
బ్రం  నమః మూలాధారే ।
హ్మం నమః హృదయే ।
క్షం నమః మూర్ధ్ని  ।
త్రాం  నమః నేత్రత్రయ్యఓః   । నేత్రత్రయేషు 

యం నమః కర్ణయోః  ।
విద్ నమః నాసాయామ్ ।
మం నమః కపోలే ।
హేం నమః హనౌ ।
క్షం నమః వక్త్రే ।
త్రిం  నమః కణ్ఠే ।
యాం నమః బాహ్వోః ।
న్తాం నమః హస్తయోః ।
యం నమః పార్శ్వే ।
ధీం నమః హృదయే ।
మం నమః పృష్ఠే ।
హిం నమః ఉదరే ।
తం నమః నాభౌ ।
న్నోం నమః కరయోః ।
రాం నమః గుదే ।
మః నమః లిఙ్గే ।
ప్రం  నమః ఊర్వోః ।
చోం నమః జాన్వోః ।
దం నమః జఙ్ఘయోః  ।
యాత్ నమః పాదయోః ॥
వైష్ణవే   తు యజేత్పీఠే దేవాగ్రాచ్చ  చతుర్దలే  ।
జమదగ్నిం చ కాలం చ రేణుకాం కామమర్చయేత్ ॥ ౧౧॥
తద్దలేషు  షడఙ్గాని  తద్బాహ్యేఽష్టదలే  యజేత్ ।
దిక్షు వేదాన్ విదిక్పత్రేషూపవేదాంస్తతో  యజేత్ ॥ ౧౨॥
తతశ్చాష్టదలే  పూజ్యా విబుద్ధాశ్చావతారకాః  ।
బ్రహ్మాస్త్రం   వైష్ణవాస్త్రం    చ రౌద్రం  వాయవ్యమేవ చ ॥ ౧౩॥
ఆగ్నేయం చైవ  నాగాస్త్రం  మోహనం స్తమ్భనం తథా ।
ఐన్ద్రపాలికమస్త్రం   చ మహాపాశుపతం తథా ॥ ౧౪॥
పూజయేద్దశపత్రేషు   ద్వాదశారే తతోఽర్చయేత్ ।
కశ్యపం చ భరద్వాజం విశ్వామిత్రం  చ గౌతమమ్ ॥ ౧౫॥

వశిష్ఠం  నారదం చాత్రిం  పులస్త్యం పులహం క్రతుమ్  ।
యాజ్ఞవల్క్యం  భార్గవం  చ షోడశారే తతో యజేత్ ॥ ౧౬॥
సంహితాశ్చ పురాణాని మీమాంసా న్యాయమేవ చ ।
సాఙ్ఖ్యం  పాతఞ్జలం  శిల్పం వేదాఙ్గాని  చ షట్ క్రమాత్  ॥ ౧౭॥
సర్వాణ్యుపపురాణాని చేతిహాసపురాణకమ్ ।
స్మృతీస్తు భూపురాగ్రే చ దిగీశానాయుధాని చ ॥ ౧౮॥
యన్త్ర ధ్యానమ్
Please consult a tantra practitioner or a guru/teacher

before using the yantra for worship.

బిన్దుమధ్యే  శ్రీపరశురామపూజనమ్  ॥
శ్రీపరశురామం  ధ్యాయామి,ఆవాహయామి । పరశురామాయ నమః ।
ఆవాహనం సమర్పయామి ।పాద్యం సమర్పయామి । అర్ఘ్యం  సమర్పయామి ।
ఆచమనీయం సమర్పయామి ।మధుపర్కం సమర్పయామి ।స్నానం సమర్పయామి
।
వస్త్రాలఙ్కారాన్  సమర్పయామి ।యజ్ఞోపవీతం  సమర్పయామి ।
గన్ధాన్  ధారయామి ।నానాపరిమలపత్రం  పుష్పం సమర్పయామి ।
ధూపమాఘ్రాపయామి  । దీపం దర్శయామి ।
నైవేద్యం  సమర్పయామి ।పానీయం ఉత్తరాపోషణ,హస్తప్రక్షాలనం ,
పాదప్రక్షాలనం ,ఆచమనీయం,తామ్బూలం సమర్పయామి ।
కర్పూరనీరాజనం దర్శయామి ।మన్త్రపుష్పం  సమర్పయామి ।
ప్రదక్షిణానమస్కారాన్  సమర్పయామి । అనయాపూజయా శ్రీపరశురామః
సుప్రసన్నో  వరదో భవతు ॥
చతుర్దలే  ధ్యానమన్త్రాః  ।
ఓం జామదగ్న్యాయ నమః । ఓం కాలాయ నమః ।
ఓం రేణుకాయై నమః । ఓం కామాయ నమః ॥

షడ్దలే  ధ్యానమన్త్రాః  ।
ఓం హృదయాయ నమః । ఓం శిరసే స్వాహా । ఓం శిఖాయై వషట్ ।
ఓం కవచాయహుం । ఓం నేత్రత్రయాయ   వౌషట్ । ఓం అస్త్రాయ  ఫట్ ॥

అష్టదలే  బాహ్యదిశాయాం వేదపూజన ఏవం ధ్యానమ్ ।

ఋగ్వేదాయ నమః ।యజుర్వేదాయ నమః ।
సామవేదాయ నమః । అథర్వవేదాయ నమః ।
ఆయుర్వేదాయ నమః ।గాన్ధర్వవేదాయ  నమః ।
ధనుర్వేదాయ నమః ।స్థాపత్యవేదాయ  నమః ॥

అష్టదలే  విష్ణు అవతారపూజనం ఏవం ధ్యానమ్ ।
ఓం మత్స్యాయ నమః । ఓం కచ్ఛపాయ నమః । ఓం వరాహాయ నమః ।
ఓం నృసింహాయ నమః । ఓం వామనాయ నమః । ఓం రామాయ నమః ।
ఓం కృష్ణాయ  నమః । ఓం బుద్ధాయ  నమః ॥

దశదలే అస్త్రపూజనం  ఏవం ధ్యానమ్ ।
ఓం బ్రహ్మాస్త్రాయ   నమః । ఓం వైష్ణవాస్త్రాయ    నమః ।
ఓం రుద్రాస్త్రాయ   నమః । ఓం వాయవ్యాస్త్రాయ  నమః ।
ఓం ఆగ్నేయాస్త్రాయ  నమః । ఓం నాగాస్త్రాయ  నమః ।
ఓం మోహనాస్త్రాయ  నమః । ఓం స్తమ్భనాస్త్రాయ  నమః ।
ఓం ఐన్ద్రాస్త్రాయ   నమః । ఓం మహాపాశుపతాస్త్రాయ  నమః ॥

ద్వాదశదలే ఋషిపూజనం ఏవం ధ్యానమ్ ।
ఓం కశ్యపాయ నమః । ఓం భరద్వాజాయ నమః ।
ఓం విశ్వామిత్రాయ  నమః । ఓం గౌతమాయ నమః ।
ఓం వశిష్ఠాయ  నమః । ఓం నారదాయ నమః । ఓం అత్రయే  నమః ।
ఓం పులస్త్యాయ నమః । ఓం పులహాయ నమః । ఓం క్రతవే  నమః ।
ఓంయాజ్ఞవల్క్యాయ  నమః । ఓం భార్గవాయ  నమః ॥

షోడశదలే శాస్త్రపూజనం  ఏవం ధ్యానమ్ ।
ఓం సంహితాయై నమః । ఓం పురాణాయ నమః । ఓం మీమాంసాయై నమః ।
ఓం న్యాయాయ నమః । ఓం సాధ్యాయ నమః । ఓం పాతఞ్జలాయ  నమః ।
ఓం శిల్పాయ నమః । ఓం శిక్షాయై నమః । ఓం కల్పాయ నమః ।
ఓం వ్యాకరణాయ నమః । ఓం ఛన్దసే  నమః । ఓం నిరుక్తాయ నమః ।
ఓం జ్యోతిషాయ నమః । ఓం ఉపపురాణాయ నమః । ఓం ఇతిహాసాయ నమః ।
ఓం స్మృతయే నమః ॥

భూపురేషు దశదిగ్పాలాదిపూజనం ఏవం ధ్యానమ్ ।
ఓం శం కుబేరాయ నమః ।
ఓం మం యమాయ నమః ।

ఓం లం ఇన్ద్రాయ  నమః ।
ఓం వం వరుణాయ నమః ।
ఓం హం ఈశానాయ నమః ।
ఓం రం అగ్నయే నమః ।
ఓం యం వాయవే నమః ।
ఓం క్షం రాక్షసాయ నమః ।
ఓం హ్రీం  బ్రహ్మణే  నమః ।
ఓం క్లీం  విష్ణవే  నమః ।

అష్టదిశాపూజనం  ఏవం ధ్యానమ్
పూర్వదిశాయాం ఓం ఇన్ద్రాయ  నమః ।
దక్షిణపూర్వదిశాయాం ఓం అగ్నయే నమః ।
దక్షిణదిశాయాం ఓం యమాయ నమః ।
దక్షిణపశ్చిమదిశాయాం ఓం నిరృతయే నమః ।
పశ్చిమదిశాయాం ఓం వరుణాయ నమః ।
ఉత్తరపశ్చిమ దిశాయాం ఓం వాయవే నమః ।
ఉత్తరదిశాయాం ఓం కుబేరాయ నమః ।
ఉత్తరపూర్వదిశాయాం ఓం ఈశానాయ నమః ।
ఈశానపూర్వదిశాయాం ఓం బ్రహ్మణే  నమః ।
నైరృత్యపశ్చిమదిశాయాం  ఓం అనన్తాయ నమః ॥

దశదిక్పాల ఆయుధపూజనం ఏవం మన్త్రాః  ।
ఓం వజ్రాయ  నమః । ఓం శక్తయే నమః । ఓం దణ్డాయ  నమః ।
ఓం ఖడ్గాయ  నమః । ఓం పాశాయ నమః । ఓం అఙ్కుశాయ నమః ।
ఓం గదాయై నమః । ఓం త్రిశూలాయ  నమః । ఓం పద్మాయ నమః ।
ఓం చక్రాయ  నమః ॥

వర్ణలక్షం  జపేన్మన్త్రం  సితాద్యఘృతపాయసైః  ।
హునేద్బ్రాహ్మణభోజ్యాన్తం కృత్వా సిద్ధో భవేన్మనుః ॥ ౧౯॥
బ్రహ్మకర్మరతో  నిత్యం గాయత్రీజపతత్పరః  ।
స ఏవ జాయతే సిద్ధో నాన్యవిప్రః  కదాచన ॥౨౦॥
గాయత్ర్యా  ఃప్రథమం  పాదం పూర్వకృత్వా జపేన్మనుమ్ ।
లక్షం ప్రాగ్వద్ధునేద్రామం    సాత్త్వికం తత్ర చిన్తయేత్  ॥౨౧॥

సన్తానార్థం  వివాహార్థం  కృష్యర్థం  వర్షణాయ  చ ।
విషయార్థం  ధనార్థఞ్చ  వాక్సిద్ధ్యర్థముదాహృతమ్   ॥౨౨॥
సహస్రమయుతం  లక్షం ప్రయుతం  కోటిమేవ చ ।
సాధ్యకృచ్ఛ్రేఽతికృచ్ఛ్రే చ దైవసాధ్యే  త్వసాధ్యకే ॥౨౩॥
కార్యా జపస్య సఙ్ఖ్యేయం  క్రమాజ్జ్ఞేయా   దశాంశతః ।
హోమః సర్వత్ర విజ్ఞేయః  ప్రత్యవాయనిరాకృతౌ  ॥౨౪॥
తావదేవ జపేద్విద్వాన్గాయత్రీజపతత్పరః   ।
మనాగపి న కర్తవ్యో బ్రహ్మద్వేషః  కదాచన ॥౨౫॥
గాయత్ర్యా  మధ్యచరణయుక్తం మన్త్రం  జపేద్ధునేత్  ।
తిలౌదనాజ్యం రామం తు రాజసం తత్ర భావయేత్ ॥౨౬॥
దేశగ్రామపురాదీనాం  బాలానాం చ గవామపి ।
రక్షణం స్యాన్మహామారీ శీతలా శాన్తయే తథా ॥౨౭॥
గాయత్ర్యన్తిమపాదేన   యుక్తం మన్త్రం  జపేద్ధ్రువమ్  ।
హోమః సర్షపతైలాక్తైస్తామసం    చిన్తయేద్విభుమ్ ॥౨౮॥
సర్వశత్రువినాశః  స్యాద్రోగాదీనాం  తథా క్షయః ।
ఏవం కుర్యాద్యముద్దిశ్య  తస్య నాశో భవేద్ధ్రువమ్  ॥౨౯॥
వైశాఖే  శుక్లపక్షే  చ తృతీయాయాం తు వార్షికీ  ।
భవేదస్య మహాపూజా తాం భక్తః ప్రయతశ్చరేత్  ॥ ౩౦॥
రామభక్తం ద్విజం నత్వా సఙ్గ్రామే యాతి చేన్నృపః ।
అవశ్యం స రిపూఞ్జిత్వా  కుశలీ స్వగృహం వ్రజేత్  ॥ ౩౧॥
రామభక్తేన యో దత్తః పుస్తకే లిఖితో మనుః ।
స తు సిద్ధిప్రదో   జ్ఞేయో  నాస్తి తస్య పురస్క్రియా ॥ ౩౨॥
యత్కిఞ్చిత్పుస్తకారూఢం రామభక్తముఖోద్గతమ్  ।
యన్త్రం  మన్త్రోఽథవా  విద్యా తత్సిద్ధం  నాస్తి సంశయః ॥ ౩౩॥
జ్ఞాత్వా  షోడశసంస్కారైః  సంస్కృతం చార్యవంశజమ్ ।
కులద్వయవిశుద్ధం  తు రామమన్త్రాధికారిణమ్  ॥ ౩౪॥
ఫిరఙ్గా యవనాశ్చీనాః ఖురాసానాశ్చ మ్లేచ్ఛజాః  ।

రామభక్తం ప్రదృష్ట్వైవ   త్రస్యన్తి   ప్రణమన్తి  చ ॥ ౩౫॥
కృత్వా తు వాలుకామూర్తిం శ్రీరామస్యార్చయేద్వనే  ।
శాన్తం శత్రుమదం  కుర్యాత్కుసుమాని చ వై హునేత్ ॥ ౩౬॥
రాజ్ఞోఽముకస్య  కటకం జుహోమీతి తథా వదేత్ ।
సప్తాహార్వాక్ తస్య సైన్యం  నష్టం  తావన్మితం భవేత్ ॥ ౩౭॥
మహేన్ద్రాగ్రే  చ కాశ్యాం చయో జపేన్నిర్జనే  వనే ।
వర్షాదర్వాక్  తస్య రామః ప్రత్యక్షో  జాయతే ధ్రువమ్  ॥ ౩౮॥
సోమవారే కాశికాయాం గయాయాం పితృపక్షకే ।
పుష్యార్కే పౌర్ణమాస్యాం  చ ప్రయాగే  తు మృగే రవౌ ॥ ౩౯॥
గోదావర్యాం సింహగేఽర్కే గఙ్గాద్వారే  ఘటస్థితే  ।
సూర్యగ్రహే  కురుక్షేత్రే రామో గచ్ఛతి సర్వదా ॥ ౪౦॥
ఆద్యో రామో జామదగ్న్యః క్షత్రియాణాం  కులాన్తకః ।
పరశ్వధధరో దాతా మాతృహా మాతృజీవకః ॥ ౪౧॥
సముద్రతీరనిలయో  మహేశపాఠితాఖిలః ।
గోత్రాణకృద్గోప్రదాతా    విప్రక్షత్రియకర్మకృత్   ॥ ౪౨॥
ద్వాదశైతాని  నామాని త్రిసన్ధ్యం   యః పఠేన్నరః ।
నాపమృత్యుం న దారిద్ర్యం  న చ వంశక్షయో భవేత్ ॥ ౪౩॥
శ్రీమత్పరశురామస్య  గాయత్ర్యేషా  మహాద్భుతా ।
రాజ్యకృత్ కలిభూపానాం సర్వతన్త్రేషు  గోపితా ॥ ౪౪॥
॥ ఇతి శ్రీమేరుతన్త్రే  పరశురామతన్త్రం  సమ్పూర్ణమ్  ॥

